“Сыктывкарса” чипан видзан фабрика” збыльмӧдӧ став социальнӧй кӧсйысьӧмсӧ уджалысьяс водзын да вӧчӧ ставсӧ производство видзӧм могысь

Та йылысь юӧртіс Коми Республикаса видз-му овмӧс да сёян-юан министерствоын сӧвещание вылын, кутшӧмӧс котыртісны предприятиеса котырлӧн Коми Республикаса Юралысь Вячеслав Гайзер дорӧ шыӧдчӧм бӧрын, чипан видзан фабрикаса медыджыд директор Эльвира Калимова.

Сы бӧрын, кор 2013 воын “Сыктывкарса чипан видзан фабрика” шуисны банкротӧн, предприятие лоис пӧдласян выйын.  Коми Республикаса Юралысь Вячеслав Гайзер босьтіс лоӧмторсӧ аслас контроль улӧ да Коми Республикаса видз-му овмӧс министерство да “Инвестиция проектъяслы отсӧг сетан фонд” водзын  пуктіс мог – кольны предприятиесӧ да уджалысьясӧс. Канмусянь сетӧм отсӧг вӧсна лоис позянлун производствосӧ кольны. Став вӧвлӧм уджйӧзсӧ вӧлі бырӧдӧма. Чипан видзан фабрикаса уджалысьяслы [198 морт – Прим.] пыр ӧтмоза мынтӧны удждон да сетӧны социальнӧй гарантияяс.

“Талун  чипан видзан фабрика уджалӧ план серти, зумыда. Во джынйӧн ми сетім пӧшти комын нёль миллион кольк. Июнь тӧлысся бӧртасъяс серти кольк лыдсӧ содтім 6 миллион вылӧ. Став прӧдукцияыс инавсьӧ дзик пыр. Предприятие вылын кӧрымсӧ заптӧма колана запасӧн. Вот серти уджйӧзыс абу. Удждон мынтӧны ас кадӧ, - тӧдмӧдіс ӧнія серпасӧн Эльвира Калимова. - Ми гӧгӧрвоам йӧзлысь кӧсйӧмъяссӧ – найӧ бара кылісны фабрикалысь зумыдмӧмсӧ  да оз кӧсйыны вежсьӧмъяс. Ме верма эскӧдны, мый чипан видзан фабрика водзӧ кутас уджавны”.

Сӧвещание вылын сідзжӧ вӧлі тӧдчӧдӧма, мый Коми Республикаса Веськӧдлан котыр лӧсьӧдӧ йитӧдъяссӧ лоны вермана инвесторъяскӧд. Водзӧ мунысь планъясын – производство выльмӧдӧм да сылысь уджалан вынйӧрсӧ вонас 100-120 миллион колькйӧдз вайӧдӧм. Талун “Сыктывкарса” чипан видзан фабрика” ИКК пай вылӧ воӧ республикаса кольк рыноклӧн 40 прӧчент гӧгӧр. Предприятиелӧн планын – ньӧбны во помӧдз 114 сюрс чипан юр, мый сетас позянлун кольны таво коль вӧчӧмсӧ 75 миллион кольк тшупӧдын.
